
Jayantasya Shvitraroganivarana Varnanam

జయన్తస్య శ్విత్రరోగనివారణవర్ణనమ్ 

(శివగౌరీసంవాదే)
ఈశ్వరః -
పురా జయన్తః శక్రస్య  తనయోమోహమాస్థితః  ।
ఐరావతసుతం నాగం సమారుహ్య జవాత్తదా ॥ ౩౮॥
సమాగతో దేవగణైర్మధ్యేమార్గ  ద్విజస్య హి ।
గోవత్సో మర్దితః  పాదైస్తేనోన్మత్తేన   హస్తినా ॥ ౩౯॥
శతర్చనః శశాపైనం  జయన్తం పాకశాసనిమ్ ।
శ్విత్రీ భవేతి చ తదా శాపాచ్ఛ్విత్ర్యభవత్తదా  ॥ ౪౦॥
ఇన్ద్రమిన్ద్రగురుః   గత్వా తత్సర్వం శాపకారితమ్ ।
జయన్తః ప్రాహ  దుఃఖేన ప్రణమ్య  పితరం గురుమ్ ॥ ౪౧॥

—

జయన్తః -
అజ్ఞానాద్యౌవనోన్మాదాద్ధస్తిపాదావమర్దితః     ।
తర్ణకస్తస్య   విప్రస్య  క్రుద్వో  మయి శతర్చనః ॥ ౪౨॥
తస్యాద్య నిష్కృతిం బ్రూతం  యువాం యద్బ్రూత తద్వ్రతమ్ ।
కరిష్యామి న సన్దేహః  సుఖోపాయం వదాధునా ॥ ౪౩॥

—

ఈశ్వరః -
జయన్తవాక్యం తచ్ఛ్రుత్వా శక్రస్యానుమతే  పునః ।
బృహస్పతిస్తదా ప్రాహ  ప్రభాసం  క్షేత్రముత్తమమ్  ॥ ౪౪॥
సిద్ధేశ్వరం  ప్రణమ్యాథ  స్నాత్వా వేణానదీజలే ।
సంవత్సరం వస ప్రీత్యా  జప రుద్రం  మహేశ్వరమ్ ॥ ౪౫॥
బిల్వపత్రైః  సమభ్యర్చ్య ముక్తో భవసి నాన్యథా ।

తదా గురువచః శ్రుత్వా  జయన్తస్తౌ ప్రణమ్య  చ ॥ ౪౬॥
ఇన్ద్రేణ  చాభ్యనుజ్ఞాతః  ప్రభాసే  మాం సమాగతః ।
స్నాత్వా వేణానదీతోయే తపోఽతప్యత దుష్కరమ్ ॥ ౪౭॥
భస్మత్రిపుణ్డ్రరుద్రాక్షమాలాలఙ్కృతవిగ్రహః     ।
నమస్కారైర్మహాదేవం  రుద్రాధ్యాయేన  శఙ్కరమ్ ॥ ౪౮॥
శక్రాత్మజస్తదా  గౌరి సిద్ధేశాఖ్యం  తదా ముదా ।
బిల్వపత్రైః  సమభ్యర్చ్య ప్రదక్షిణపురఃసరమ్  ॥ ౪౯॥
స్తువన్ జపన్ సదా ధ్యాయన్ మాం నిరీక్షంశ్చ భక్తితః ।
తుష్టావాథ  జయన్తో మాం ప్రణిపత్య  కృతాఞ్జలిః  ॥ ౫౦॥

—

జయన్తః -
సిద్ధీనాం  నిలయస్త్వమీశ దయయా ఆగస్కృతం పాహి మాం

విశ్వాధీశ్వర విశ్వనాథ భగవన్ శ్రీచన్ద్రచూడ   ప్రభో  ।
త్వం శక్రాదిసురాసురార్చితపదో  నిర్ద్వన్ద్వనిత్యో   విభుః

గుప్తో మూఢధియాం సుసూక్ష్మకధియా పశ్యన్తి యంయోగినః ॥ ౫౧॥
సాన్ద్రానన్దమయం   దయామయతనుం ప్రాప్తోఽస్మి  పాదం తవ ।
మాం సద్యః సుఖయాశు పాహి దయయా సిద్ధేశ  భద్రం  కురు ॥ ౫౨॥

—

ఈశ్వరః -
ఇతి సమ్ప్రార్థితస్తేన   జయన్తేన మనోరమే ।
తస్మాచ్ఛ్విత్రాద్వినిర్ముక్తో  నత్వా శక్రం  ముదా గతః ॥ ౫౩॥
ఇత్థం  ప్రభాసక్షేత్రస్య   మహిమాయం తవోదితః ।
సిద్ధిప్రదమిదం   క్షేత్రం  సిద్ధేశస్యాస్య  దర్శనాత్ ॥ ౫౪॥

—

సూతః -
శివప్రణతిసమ్భవం  ఫలమపారపుణ్యాధికం

న తత్ క్రతుశతార్జితైః    ఫలగణైః  సమానం భవేత్ ।
అనన్తమహిమాస్పదం వివిధపాతకోచ్ఛేదకం

శివద్రుహి  జనే సదా న ఖలు వాచ్యమేతద్ ద్విజైః  ॥ ౫౫॥

—

॥ ఇతి శివరహస్యాన్తర్గతే  ప్రభాసక్షేత్రమాహాత్మ్యే   జయన్తస్య శ్విత్రరోగనివారణవర్ణనం 
సమ్పూర్ణమ్  ॥
-॥ శ్రీశివరహస్యమ్  । భర్గాఖ్యః  పఞ్చమాంశః । అధ్యాయః ౩౪॥ ౩౮-౫౫॥
- .. shrIshivarahasyam . bhargAkhyaH panchamAMshaH . adhyAyaH 34.. 38-55..

Notes:

Prabhas Shiva Kshetra, is abode to Siddheshwara (Siddhesha) Linga and is located on the

banks of River Vena (Venika). Shakra’s (Indra’s) son - Jayanta, incurred leucoderma after

a calf got killed while he (Jayanta) was racing around on the Elephant Airavat. Jayanta was

relieved of the illness after due repentance in Prabhas Kshetra, as advised by Devaguru

Brihaspati. Shiva iterates that worship at Siddheshwara Linga, promptly bestows Siddhies.

The shloka numbers have been maintained per the source text.

